
Upadesha Shatakam

ઉપદેશશતકમ્

ત્રિષુ દેવેષુ મહાન્તં ભૃગુર્બુભુત્સુઃ પરીક્ષ્ય હરિમેકમ્ ।
મેનેઽધિકં મહિમ્ના સેવ્યઃ સર્વોત્તમો વિષ્ણુઃ ॥ ૧॥
રુક્માઙ્ગદઃ  સ્વપુત્રં નિહત્ય ખડ્ગેન મોહિનીવચસા ।
સત્યાં રરક્ષ વાચં ન સઙ્કટેઽપિ ત્યજેદ્ધર્મમ્ ॥ ૨॥
નિર્વાસિતો હિતેપ્સુર્વિભીષણો   રાવણેન લઙ્કાયાઃ ।
તન્નાશહેતુરાસીન્નહિ નિજબન્ધુર્વિરોદ્ધવ્યઃ   ॥ ૩॥
હૃતરાજ્યદર્પસારં સુયોધનં નિગ્રહીતુમપિ શક્તાઃ ।
પ્રોષુર્વનેષુ પાર્થા ધીરઃ સમયં પ્રતીક્ષેત ॥ ૪॥
મણિહેતોરભિશપ્તઃ કૃષ્ણઃ સત્રાજિતાથ જામ્બવતઃ ।
જિત્વા દદૌ તમસ્મૈ જનાપવાદાદ્ભજેદ્ભીતિમ્ ॥ ૫॥
સ્વારાજ્યમશ્નુવાનઃ પ્રકોપ્ય નહુષો મુનીનહિર્ભૂત્વા ।
ન્યપતત્ત્વરિતમધસ્તાત્પ્રાપ્તૈશ્વર્યો ન દૃપ્તઃ સ્યાત્ ॥ ૬॥
સહધર્મિણીં    વનાન્તાદ્દશરથસૂનોર્જહાર દશવક્ત્રઃ ।
બન્ધનમાપ સમુદ્રો ન દુર્જનસ્યાન્તિકે નિવસેત્ ॥ ૭॥
હન્તું દેવકતનયાં વસુદેવેનોદ્યતાયુધઃ કંસઃ ।
મધુરોક્તિભિરનુનીતઃ સામ્ના મૂર્ખં વશે કુર્યાત્ ॥ ૮॥
ભ્રાતર્મહદતિચારો ન યુક્ત ઇતિ વાદિનં દશગ્રીવઃ ।
ધનદં બબન્ધ યુદ્ધે મૂઢમતિર્નોપદેષ્ટવ્યઃ ॥ ૯॥
વિશ્રબ્ધશ્ચટુવચનૈઃ કૈકેય્યૈ દશરથો વરં દત્ત્વા ।
સઙ્કટમાપ દુરન્તં સ્ત્રીષુ ન કુર્વીત વિશ્વાસમ્ ॥ ૧૦॥
ગર્વાદ્યોદ્ધુમુપેતઃ પૌલસ્ત્યઃ સપદિ કાર્તવીર્યેણ ।
ક્રીડામૃગ ઇવ બદ્ધો ન બલોદ્રિક્તેન યોદ્ધવ્યમ્ ॥ ૧૧॥

સન્દીપિતાગ્રપુચ્છો બદ્ધતનુસ્તાડિતોઽપિ રક્ષોભિઃ ।
લઙ્કાં મારુતિરદહદ્વિપદિ વિજહ્યાન્ન શૂરત્વમ્ ॥ ૧૨॥
રુક્મી છલેન દીવ્યન્બલં વિજિત્યાથ પરિહસન્નુચ્ચૈઃ ।
દ્રાગ્વધમાપ સભાયાં નોપહસેન્નિર્જિતં   દ્યૂતે ॥ ૧૩॥
શકુનિસુયોધનકર્ણૈર્જિતોઽક્ષધૂતૈર્યુધિષ્ઠિરો   દ્યૂતે ।
નિર્વાસિતઃ સ્વરાષ્ટ્રાત્કિતવૈઃ  સહ નાચરેદ્દ્યૂતમ્  ॥ ૧૪॥
મખરક્ષણાય પુત્રં વિશ્વામિત્રાય દશરથોઽર્થયતે ।
પ્રાયચ્છદ્ગતશઙ્કં દુસ્ત્યજમપ્યર્થિને   દેયમ્ ॥ ૧૫॥
ત્યજ પાર્થૈઃ સહ રણમિતિ વિદુરેણોક્તોઽમ્બિકાસુતઃ સતતમ્ ।
તદમત્વા ક્ષયમાપત્કર્તવ્યં ભાષિતં સુહૃદામ્ ॥ ૧૬॥
શિશુપાલઃ ક્રતુકાલે હરિમર્હં ગર્હયન્નનર્હોક્ત્યા ।
તત્ક્ષણમિયાય નાશં ન મહાન્તં ક્વાપિ ગર્હેત ॥ ૧૭॥
અન્યદ્વિજાય મોહાન્નૃગો વદાન્યો દ્વિજસ્ય ગાં દત્ત્વા ।
સદ્યોઽભૂત્કૃકલાસો બ્રહ્મસ્વં દૂરતો વિસૃજેત્ ॥ ૧૮॥
સુગ્રીવો રઘુપતિના હૃતદારેણોપગમ્ય હૃતદારઃ ।
દૃઢમાબબન્ધ સખ્યં સમાનદુઃખઃ સખા કાર્યઃ ॥ ૧૯॥
વીરો વૈતનિકઃ સન્વિરાટનગરોષિતઃ કુમારીણામ્ ।
નર્તયિતાર્જુન  આસીદ્ભજેદવસ્થોચિતા વૃત્તિમ્ ॥ ૨૦॥
દુષ્યન્તઃ સ્વવધૂમપિ કણ્વાનીતાં શકુન્તલાં સસુતામ્ ।
સુચિરં વિમૃશ્ય ભેજે કાર્યં સહસા ન વિદધીત ॥ ૨૧॥
જમદગ્નિના નિયુક્તઃ સદ્યો નિજઘાન માતરં રામઃ ।
નિર્દોષઃ પુનરાસીદ્ગુરૂક્તમવિચારિતં કુર્યાત્ ॥ ૨૨॥
શતયોજનતતમબ્ધિં  વિલઙ્ઘ્ય  વાતાત્મજોઽવિશલ્લઙ્કામ્ ।
વીરાગ્રતઃસરોઽભૂદ્યશોઽર્જયન્સાહસં કુર્યાત્ ॥ ૨૩॥
પ્રહિતઃ સુરૈર્જિગીષુર્હરં   પ્રહર્તું સ્મરોઽભ્યયાદ્યાવત્ ।
ભસ્મીબભૂવ તાવન્ન ચિકીર્ષેદ્દુષ્કરં  કર્મ ॥ ૨૪॥
સઙ્કુટ્ય  પાદઘાતૈઃ કાલિન્દ્યાં કૌલિયં કૃતાગસ્કમ્ ।
નિરયાપયન્મુકુન્દો  દુષ્ટે દણ્ડઃ પ્રયોક્તવ્યઃ ॥ ૨૫॥

કુલિશાહતિહૃતશિરસેઽપ્યદાત્કબન્ધાય  જીવતે શક્રઃ ।
અશનાયોરસિ વદનં દીનો રિપુરપ્યનુગ્રાહ્યઃ ॥ ૨૬॥
સુગ્રીવાય શુકઃ સ્વાદ્દશમુખસન્દેશમાદિશન્કપિભિઃ ।
સન્તાડ્ય સપદિ બદ્ધો ન દૂતભાવં ભજેદસતઃ ॥ ૨૭॥
અશ્વત્થામા હત ઇતિ યુધિ ગિરમનૃતાં યુધિષ્ઠિરોઽવાદીત્ ।
પુનરનુતાપમવાપત્પાપં કૃત્વાનુતપ્યેત  ॥ ૨૮॥
ભોગાન્બહૂન્યયાતિર્ભુક્ત્વા  વયસા સુતસ્ય ચિરકાલમ્ ।
નિરવિદ્યતાવિતૃપ્તઃ કામં મન્યેત દુષ્પૂરમ્ ॥ ૨૯॥
બલિરિન્દ્રજિત્ત્રિલોક્યાં ભુઞ્જન્ભોગાંશ્ચિરાદ્વિનષ્ટશ્રીઃ ।
સુતલેઽબધ્યત પાશૈર્ભોગાન્ક્ષણભઙ્ગુરાન્વિદ્યાત્  ॥ ૩૦॥
વિલપન્તં હતપુત્રં ધૃતરાષ્ટ્ર વીક્ષ્ય કરુણયા કૃષ્ણઃ ।
ક્ષણમનુશુશોચ સાસ્રં દુઃખિતમનુ દુઃખિતો ભૂયાત્ ॥ ૩૧॥
નિઃક્ષત્રિયાં ન ચક્રે યાવદ્રામો ભુવં રુષા તાવત્ ।
આસીદ્રણૈકતાનો વિરમેદસમાપ્ય નારબ્ધમ્ ॥ ૩૨॥
દુહિતા વિદેહભર્તુર્દાશરથેર્ભામિની સીતા ।
વધમાપ રાક્ષસીનાં વિધેર્વિચિત્રા   ગતિર્બોધ્યા ॥ ૩૩॥
નિગમાગમૈકવેત્તા દ્રોણસ્તપ્ત્વા તપોઽર્થમન્વિચ્છન્ ।
ધાનુષ્કવૃત્તિરાસીદ્ધર્મં ચાર્થં ચ સેવેત ॥ ૩૪॥
અધિશમ્ભુમૌલિ નિવસન્નેકકલાત્મા યથાર્ચ્યતે ચન્દ્રઃ ।
ન તથા સ પૂર્ણબિમ્બઃ શ્રયેન્મહાન્તં મહત્ત્વાય ॥ ૩૫॥
શરતલ્પમધિશયાનાદ્ભીષ્માદાકર્ણ્ય ધર્મજો ધર્માન્ ।
દુઃખં જહૌ દુરન્તં પ્રષ્ટવ્યાઃ સત્પથં વૃદ્ધાઃ ॥ ૩૬॥
કર્ણેન ઘાતયિત્વા ઘટોત્કચં શક્રશક્તિનિર્મોક્ષાત્ ।
જીવિતમરક્ષિ પાર્થૈઃ સ્વાત્માનં સર્વતો રક્ષેત્ ॥ ૩૭॥
પૃથુકોપહારપાણિર્હરિં  સખાયં પ્રપદ્ય દીનાત્મા ।
શ્રીમાનભૂત્સુદામા શ્રયેત સન્મિત્ત્રમાપત્સુ ॥ ૩૮॥
દૃષ્ટ્વા હરિઃ સમક્ષં બાણત્રાણાય કોટવીં  નગ્નામ્ ।

સમરે પરાઙ્મુખોઽભૂત્સ્ત્રિયં વિવસ્ત્રાં ન વીક્ષેત ॥ ૩૯॥
અદિશલ્લક્ષ્મણહેતોર્મારુતિમાનેતુમોષધીં  રામઃ ।
તામાનયત્સ દૂરાદ્ધુર્યઃ કાર્યે નિયોક્તવ્યઃ ॥ ૪૦॥
આરાધ્ય કૈતવજ્ઞો રૌદ્રં રુદ્રાદ્વૃકો  વરં લબ્ધ્વા ।
ગૌરીમિયેષ હર્તું ન વિનીતં વિશ્વસેદ્ધૂર્તમ્ ॥ ૪૧॥
દશકણ્ઠરક્ષિતાયાં લઙ્કાયાં રક્ષસામભૂદ્વસતામ્ ।
ગૃહવિત્તબન્ધુનાશો વસેન્ન રાષ્ટ્રે  કુભૂપાલે ॥ ૪૨॥
શપ્ત્વામ્બરીષમાર્યં દુર્વાસાઃ કોપનો નિરાગસ્કમ્ ।
ચક્રેણ તાપિતોઽભૂન્ન વિદધ્યાત્ક્રોધમસ્થાને ॥ ૪૩॥
મખશિખિનિ હૂયમાનં તક્ષકમવિતું પ્રપન્નમસમર્થઃ ।
અજહાન્ન તુ પુરુહૂતઃ શરણમુપેતો ન હાતવ્યઃ ॥ ૪૪॥
હત્વા સ્વસુસ્તનૂજાન્સદ્યો જાતાન્બહૂન્ખલઃ  કંસઃ ।
ઉત્સન્નઃ સહસાભૂન્ન કુત્સિતં  કર્મ કુર્વીત ॥ ૪૫॥
સીતાં વિસૃજ્ય રામઃ સાકં મુનિભિર્મુનિવ્રતો રાજ્યમ્ ।
શાસન્નુવાસ પુર્યાં નેયઃ સદ્ભિઃ સમં સમયઃ ॥ ૪૬॥
કૃષ્ણધનઞ્જયભીમાન્દ્વિજવેષસ્થાઞ્જરાસુતશ્ચિહ્નૈઃ  ।
ક્ષાત્રૈઃ ક્ષિપ્રમજાનાદાકારૈરિઙ્ગિતં  વિદ્યાત્ ॥ ૪૭॥
યાં યાં દિશં ગતોઽભૂદ્ધિરણ્યકશિપુર્યદૃચ્છયા વિચરન્ ।
તાં તાં સુરાઃ પ્રણેમુર્દુષ્ટજનં દૂરતઃ પ્રણમેત્ ॥ ૪૮॥
કુર્વન્નપિ મુનિશપ્તઃ સ્વજીવિતાર્થી પરીક્ષિતો યત્નમ્ ।
દષ્ટોઽહિના વિનષ્ટો જ્ઞેયો મૃત્યુઃ સુદુર્વારઃ ॥ ૪૯॥
સદિતિ પ્રતીયમાનં જગન્મૃષૈવેતિ કેવલં બુદ્ધ્વા ।
જનકો વિમુક્તિમાગાત્સ્વપ્નવદન્તર્જગદ્બોધ્યમ્ ॥ ૫૦॥
વિહરન્વધૂભિરન્તઃપુરેઽગ્નિવર્ણો દિવાનિશં કામી ।
ગ્રસ્તોઽથ યક્ષ્મણાભૂદ્વિષયાન્વિષભીષણાન્વિદ્યાત્ ॥ ૫૧॥
વિપ્રઃ પતિર્વૃષલ્યા હિંસ્રોઽપ્યભિવાદનાન્મહર્ષીણામ્   ।
વાલ્મીકિર્મુનિરાસીત્પુરુષાનભિવાદયેન્મહતઃ ॥ ૫૨॥

નિશિ કામયન્દુરાત્મા દ્રુપદસુતાં કીચકો રહઃ પ્રાપ્તામ્ ।
વધમાપ ભીમસેનાત્પરસ્ત્રિયં નાભિકાઙ્કેત ॥ ૫૩॥
યુધિ કુરવઃ કૃતવૈરા વીરં વ્યૂહં વિશન્તમભિમન્યુમ્ ।
બહવો નિજઘ્નુરેવં નૈકો રિપુમણ્ડલં પ્રવિશેત્ ॥ ૫૪॥
પુષ્કરનિર્જિતરાજ્યઃ   પુરમૃતુપર્ણસ્ય નૈષધો ગત્વા ।
સારથિરભૂન્નિગૂઢો દુરવસ્થો ન પ્રકાશઃ સ્યાત્ ॥ ૫૫॥
ક્ષાત્રં વિમૃષ્ય ધર્મં માન્યૈર્ગુરુભિર્દ્વિજૈઃ   સમં સમરે ।
યુયુધેઽર્જુનો  ધનુષ્માન્ઘોરમપિ સ્વં ચરેદ્ધર્મમ્ ॥ ૫૬॥
હરિરમ્બુધિમથનોત્થાં સુધાં સુરેભ્યઃ સુરાં સુરારિભ્યઃ ।
વ્યતરત્સમં યથાર્હં યોગ્યં યોગ્યાય દાતવ્યમ્ ॥ ૫૭॥
અથ ચૈકત્વમવાપ્તાઃ સુરાં નિપીયોદ્ધતા મિથો ઘ્નન્તઃ ।
યુધિ યાદવાઃ પ્રણેશુર્ધીમાન્મદ્યં ન સેવેત ॥ ૫૮॥
યજ્ઞોત્સવે સ્વપિત્રા હઠાદનાકારિતા સતી ગત્વા ।
તનુમજહાત્પરિભૂતા ક્વાપિ ન ગચ્છેદનાહૂતઃ ॥ ૫૯॥
મુચુકુન્દેન  મુકુન્દો  યદુભિરવધ્યસ્ય કાલયવનસ્ય ।
છલતોઽચીકરદન્તં વધ્યોઽરિર્વઞ્ચયિત્વાપિ ॥ ૬૦॥
અસકૃદ્યુધિ વિજિતાદપિ ભીતો બાર્હદ્રથાજ્જલે દુર્ગમ્ ।
કૃત્વા  હરિન્યવાત્સીદ્વિજિતોઽપ્યાશઙ્કનીયોઽરિઃ ॥ ૬૧॥
તુરગાર્થેઽભિસરન્તઃ પ્રકોપ્ય કપિલં ક્ષણાત્સમં સર્વે ।
સગરસુતાઃ ક્ષયમીયુર્ન કોપયેત્તાપસં શાન્તમ્ ॥ ૬૨॥
મુનિરપિ વિશ્વામિત્રઃ શ્વા ભૂત્વા ગૂઢમુર્વશીવશગઃ ।
અન્વવ્રજત્સ્મરાર્તો ભેતવ્યં દુર્જયાત્કામાત્ ॥ ૬૩॥
બલદર્પિતસ્ત્રિલોક્યાં   તૃણવદ્ગણયન્દશાનનઃ શૂરાન્ ।
યુધિ નિર્જિતઃ   પ્લવઙ્ગૈર્ન  વહેદ્ગર્વમ્બુધો મનસા ॥ ૬૪॥
માતુર્વાક્શરવિદ્ધઃ પઞ્ચાબ્દો દુષ્કરં તપસ્તપ્ત્વા ।
ધ્રુવ ઉચ્ચૈઃપદમભજત્પુંસા વ્યવસાયિના ભાવ્યમ્ ॥ ૬૫॥
નીતા રહસિ સખીભ્યો બહુમહિતા બલ્લવી પથિ શ્રાન્તા ।
વહ મામિતિ હરિમૂચે ન હ્યતિસમ્માનયેત્પ્રમદામ્ ॥ ૬૬॥

દધતઃ સ્વલક્ષ્મ યુદ્ધે મુહુઃ  શ‍ૃગાલસ્ય જલ્પતઃ પરુષમ્ ।
શ્રુત્વા જહાસ શૌરિર્ન વાગ્વિવાદં શઠૈઃ કુર્યાત્ ॥ ૬૭॥
અકૃતાગસમપિ રામો વાલિનમન્તર્હિતશ્છલેનૈવ   ।
સખ્યુર્જઘાન શત્રું સુહૃદ્રિપું ભાવયેદ્રિપુવત્ ॥ ૬૮॥
ક્રુદ્ધો હલી કુરૂણાં પુરમુત્થાપ્ય ક્ષિપન્નદ્યામ્ ।
અનુનીતસ્તદમુઞ્ચત્ક્રોધાવિષ્ટોઽનુનેતવ્યઃ ॥ ૬૯॥
બદ્ધ્વાર્પિતં   કુમારૈર્દ્રોણો દ્રુપદં કૃતાપરાધમપિ ।
વ્યસૃજદ્વિસૃજ્ય રોષં ક્ષમિણા પુરુષેણ ભવિતવ્યમ્ ॥ ૭૦॥
દુર્યોધને સભાયાં માનભ્રષ્ટે જહાસ યદ્ભીમઃ ।
તદભૂદ્વિગ્રહબીજં ન વૈરમુત્પાદયેત્સ્વસ્માત્ ॥ ૭૧॥
સ્વપિતૄન્સમુદ્દિધીર્ષન્પ્રાપય્ય ક્ષ્માં ભગીરથો ગઙ્ગામ્  ।
પાવિતવાનિતરાનપિ હિતં ચરેત્કર્મ સર્વેષામ્ ॥ ૭૨॥
તારાં જહાર ચન્દ્રઃ સ્ત્રિયં ગુરોર્દ્રુહ્યતાં  મિથસ્તેન ।
સમરોઽભવત્સુરાણાં બોધ્યં વૈરૈકબીજં સ્ત્રી ॥ ૭૩॥
અધિવેશ્મ પૂજનીયા ચિરમુષિતા બ્રહ્મદત્તભૂપસ્ય ।
અન્ધં ચકાર પુત્રં ન નીચમાવાસયેત્સ્વગૃહે ॥ ૭૪॥
લુબ્ધો બલાજ્જિઘૃક્ષન્કામદુઘં કૌશિકો વસિષ્ઠસ્ય ।
ન પ્રાપ જાતદર્પો હઠં ન કુર્યાદ્દુરાપેઽર્થે  ॥ ૭૫॥
દૃપ્તં બલેન રોષાન્નિબધ્ય વૈરં કિરીટિના કર્ણમ્ ।
કુરવો વ્યધુઃ સખાયં રિપોર્વિપક્ષઃ   સખા કાર્યઃ ॥ ૭૬॥
દ્વિષતાં વધે સહાયં કકુત્સ્થમિન્દ્રો રણે વૃષો ભૂત્વા ।
અવહદ્વિહાય લજ્જાં કાર્યાર્થી નાવહેન્માનમ્ ॥ ૭૭॥
અપિ ગૌતમો દ્વિનેત્રં શક્રમહલ્યારતં શપન્ક્રુદ્ધઃ ।
ચક્રે સહસ્રનેત્રં ગુણવાન્બોધ્યઃ સતાં શાપઃ ॥ ૭૮॥
ધનદઃ પુષ્પકમેકં લઙ્કાપતયે યુયુત્સવે દત્ત્વા ।
અલકામપાત્સમગ્રાં બહુ રક્ષેદલ્પદાનેન ॥ ૭૯॥
તનયે વિનયિનિ વીરે પાર્થઃ કુરુભિહતેઽપિ સૌભદ્રે ।

યુયુધે વિધૂય શોકં ન ગતે શોકો વિધાતવ્યઃ ॥ ૮૦॥
વ્યાસાચ્છ્રુતં  ભવિષ્યદ્ભીમં જનમેજયઃ સ્વકં વૃત્તમ્ ।
શશ્વત્સ્મરન્નશોચન્ન ભાવિનં ચિન્તયેદર્થમ્ ॥ ૮૧॥
વૈકર્તનમપિ કુન્ત્યાઃ સુતમપિ લોકોઽન્યસેવિનં કર્ણમ્ ।
રાધેયમેવ મેને બુધઃ સ્વવૃત્ત્યાનુવર્તેત ॥ ૮૨॥
હિત્વાન્યાન્હરિદારાન્સાત્રાજિત્યૈ સુરર્ષિરર્થજ્ઞઃ   ।
દિવ્યં દદૌ પ્રસૂનં મનોઽનુવૃત્તિં  પ્રભોઃ કુર્યાત્ ॥ ૮૩॥
રોહિણ્યા વશગોઽન્યાઃ સ્ત્રિયઃ પરિત્યજ્ય દક્ષશાપેન ।
યક્ષ્મી બભૂવ ચન્દ્રો નૈકરતઃ સ્થાદ્બહુસ્ત્રીકઃ ॥ ૮૪॥
તપસા વિધૂતપાપં માણ્ડવ્યં દણ્ડયન્યમઃ સદ્યઃ ।
શૂદ્રત્વમાપ શાપાન્નાદણ્ડ્યે પાતયેદ્દણ્ડમ્ ॥ ૮૫॥
સત્રાજિતં નિશાયાં નિર્ભરનિદ્રાણમેવ શતધન્વા ।
અવધીત્સ્યમન્તકાર્થે નાતિશયાલુર્ભવેદ્રાત્રૌ ॥ ૮૬॥
હતવત્યપિ નિજતનુજાન્ગાધિસુતે વીર્યવાન્વિધેઃ સુનુઃ ।
પ્રતિકર્તુમાપ લજ્જાં કુલાનુરૂપં વહેચ્છીલમ્ ॥ ૮૭॥
વિદ્યાં કચો બુભુત્સુઃ શુક્રાત્સઞ્જીવિનીં  વિનીતાત્મા ।
સુરપક્ષગોઽપિ લેભે વિનયાત્સંસાધયેત્કાર્યમ્ ॥ ૮૮॥
દ્રોણે સખ ઇતિ વાદિનિ નારથિરથિનોઃ સખિત્વમિત્યાહ ।
દ્રુપદો વિધૂય સખ્યં નૃપં ન મિત્રં વિજાનીયાત્ ॥ ૮૯॥
અપિ શક્તઃ પરિહર્તું યયાતિશાપં હરિહતે કંસે ।
રાજાસનં ન ભેજે પુરાતની પાલયેત્સંસ્થામ્ ॥ ૯૦॥
વિમુખો દ્યુમદ્ગદાર્તઃ પ્રદ્યુમ્નો ધિક્કૃતો રણે હરિણા ।
પરિભવમાપ મહાન્તં ન ભવેદ્વિમુખો રણાદ્ધીરઃ ॥ ૯૧॥
એકાગ્રતાં સ્વકર્મણિ દત્તાત્રેયઃ પ્રશસ્ય શરકર્તુઃ ।
સમશિક્ષતાત્મયોગં નીચાદપિ સદ્ગુણો ગ્રાહ્યઃ ॥ ૯૨॥
અપિ વઞ્ચયન્વિરિઞ્ચિઃ કૃષ્ણં વત્સાન્સવત્સપાન્હૃત્વા ।
સ્વયમેવ વઞ્ચિતોઽભૂન્માયાવિષુ નાચરેન્માયામ્ ॥ ૯૩॥

મૃગયારતઃ પ્રસેનો વિઘટિતસેનોઽટવીમટન્નેકઃ ।
કેસરિણા વિનિજઘ્ને નૈકાકી સઞ્ચરેદ્વિપિનમ્ ॥ ૯૪॥
શિવલિઙ્ગાન્તમલબ્ધં  લબ્ધં વિધિનેતિ કામધુક્પ્રાહ ।
અથ નિન્દ્યમાપ શાપં ન વિદધ્યાત્કૂટસાક્ષિત્વમ્ ॥ ૯૫॥
પુત્રેણ સવ્યસાચી પરાજિતો બભ્રુવાહનેનાજૌ ।
તુષ્યન્હૃદિ ન લલજ્જે પરાજયં પુત્રતોઽન્વિચ્છેત્ ॥ ૯૬॥
ચિરસઙ્ગતાય  કુન્તી કૃષ્ણાય ક્લેશિતા કુરુક્ષેત્રે ।
વ્યસનં સ્વમાહ સર્વં સુહૃદે વિનિવેદયેદ્દુઃખમ્  ॥ ૯૭॥
પાઞ્ચાલીગજરાજૌ હરિણા દુઃશાસનાવહારાભ્યામ્ ।
ત્રાતૌ ક્ષણાત્પ્રપન્નૌ હરિં  ભયાર્તઃ પ્રપદ્યેત ॥ ૯૮॥
દૈવાદ્વનોપલબ્ધાં યયાતિરબ્રાહ્મણોઽપિ ગતશઙ્કમ્ ।
શુક્રસુતામુપયેમે વિધિપ્રણીતે પ્રવર્તેત ॥ ૯૯॥
અસુરો હિતમુપદિષ્ટઃ પ્રહ્લાદો નારદેન ગર્ભસ્થઃ ।
તત્ત્વવિદુષાં વરોઽભૂદ્ધિતોપદેશં સદા શ‍ૃણુયાત્ ॥ ૧૦૦॥
સ્ફુટમાર્યાશતમદિતાન્પૃથક્પ્રમાણીકૃતાનુદાહરણૈઃ ।
શતમેતાનુપદેશાન્વિભાવયન્ભાવયેત્સિદ્ધિમ્ ॥ ૧૦૧॥
કુતુકાય કોવિદાનાં મૂઢમતીનાં મહોપકારાય ।
નિરમાત્કવિર્ગુમાનિઃ શતોપદેશપ્રબન્ધમમુમ્ ॥ ૧૦૨॥
॥ ઇતિ શ્રીગુમાનિકવિપ્રણીતમુપદેશશતકં સમાપ્તમ્ ॥

